
45 

 
 
 

ՏՆՏԵՍԱԿԱՆ ԱՆՎՏԱՆԳՈՒԹՅԱՆ ԱԶԴԱԿՆԵՐԸ ԵՎ 
ՀԻՄՆԱԽՆԴԻՐՆԵՐԻ ԼՈՒԾՄԱՆ ՈՒՂԻՆԵՐԸ 

 
Աշոտ Թավադյան* 

 
 
 

Հայտնի է, որ տնտեսության հիմնարար սկզբունքներն են կայուն տնտեսա-
կան աճը, հավասարակշռված առևտրային հաշվեկշիռը, զբաղվածության 
բարձր մակարդակը և գների կայունությունը: 

Ընդ որում՝ շեշտենք, որ այս սկզբունքները միասնական համակարգ 
են և դրանց տարանջատումը, առանձին միայն մեկ սկզբունքի իրականաց-
մանը հասնելու փորձը, հաշվի չառնելով այդ սկզբունքների սերտ փոխ-
կապվածությունը, դրական արդյունք չեն տալիս, հատկապես երկարա-
ժամկետ առումով: 

Տնտեսության բացասական ազդակների հիմնական պատճառներն 
ընդունվում են գրեթե բոլոր մասնագետների և միջազգային կազմակեր-
պությունների կողմից: Առաջին հերթին դա տնտեսության մոնոպոլացումն 
է, դիվերսիֆիկացիայի հիմնախնդիրը, առևտրային հաշվեկշռի լուրջ ճեղք-
վածքը: Կարևոր է նաև այն, թե ինչպես է արձագանքում տնտեսական 
քաղաքականությունը, հատկապես դրամավարկային և հարկաբյուջետա-
յին քաղաքականությունները, արձանագրվող տնտեսական անվտանգու-
թյան ազդակներին: 

Տնտեսական անվտանգության հիմնախնդիրների լուծման ուղիները 
որոշելու համար ուղղակի հրամայական է վերլուծել տվյալ հիմնախնդիր-
ների ազդակները փոխկապակցված և բացահայտել դրանց պատճառահե-
տևանքային կապերը: 

* ՀՊՏՀ ամբիոնի վարիչ, տնտեսագիտության դոկտոր, պրոֆեսոր։  

Անդրադառնանք բացասական ազդակներին, որոնք, ի դեպ, ունեցել 
են ռեկորդային բնույթ: Այդ ազդակների առումով մենք առաջատարներից 
ենք, ինչն, իհարկե, մտահոգիչ է և չի կարելի դրական համարել: 

Ներկա տնտեսական համաշխարհային և ռեգիոնալ իրավիճակում 
տնտեսական անվտանգության հիմնական գործոնը` տնտեսության հո-
մեոստազը` տնտեսական կայունությունը, հատկապես արտաքին հար-
վածներին դիմակայելը, դառնում է առաջնահերթ գործոն տնտեսության, 
ընդգծենք՝ կայուն, առանց լուրջ վտանգ ներկայացնող տատանումների 
զարգացման համար: 

 
1. Համախառն ներքին արդյունքի էական անկման վտանգը և 

հարկաբյուջետային քաղաքականությունը 

Համաշխարհային ֆինանսատնտեսական ճգնաժամի պայմաններում գրե-
թե բոլոր երկրներում տեղի ունեցավ ՀՆԱ անկում: Սակայն մի քանի երկր-
ներում, այդ թվում` Հայաստանում, դա գերազանցեց կամ եղավ մոտ 15%: 

Որպեսզի կենսամակարդակի կտրուկ անկում չունենանք, փոխառու 
միջոցների համար ստիպված եղանք դիմել միջազգային կազմակերպու-
թյուններին և մեր դաշնակից Ռուսաստանին, ինչը կրկնապատկեց մեր 
արտաքին պարտքը: Սակայն հիմնախնդիրը դա չէ, քանզի պետական 
պարտք-ՀՆԱ հարաբերությունը չգերազանցեց ընդունելի սահմանը: 

Հարցն այն է, որ մեզ միանգամից ճգնաժամի պայմաններում ավելի 
մեծ անկում չունենալու, պետբյուջեն կատարելու և սոցիալական խնդիր-
ները լուծելու, ինչպես նաև էական գնաճ և փոխարժեքի կտրուկ տատա-
նում չունենալու համար պահանջվեց գրեթե ամբողջ տարվա հարկային 
եկամուտների և տուրքերի չափ գումար, ի դեպ, դրանք տոկոսային 
առումով կազմել են 2010 թվականին ՀՆԱ 17.2%՝ 0.5 տոկոսային կետով 
զիջելով կանխատեսված ցուցանիշը [1, էջ 61]: 

Մեր ՀՆԱ-ի համեմատ միանգամից պահանջվող գումարը, իհարկե, 
էական թիվ էր, սակայն միջազգային մասշտաբներով դա մեծ գումար չէ, և 
դա հնարավորություն տվեց ստանալ ստեղծված իրավիճակում խիստ 
անհրաժեշտ փոխառու միջոցները: Այլապես ՀՆԱ 15% անկման պայման-
ներում մենք կունենայինք սոցիալ-տնտեսական լուրջ խնդիրներ: 

Այսպիսով, հիմնախնդիրն այստեղ ոչ թե արտաքին պարտքի մեծու-
թյունն է, այլ ՀՆԱ էական անկման հնարավորությունը ճգնաժամի պայ-
մաններում, ինչն անհապաղ պահանջում է մեր մասշտաբի տնտեսության 
համար ՀՆԱ-ի մոտ 20% կարգի ռեկորդային փոխառու միջոցներ: 

Ի դեպ, հաճախ չափից ավելի են կենտրոնանում արտաքին պարտքի 
զուտ մեծության վրա: Այժմ ՀՆԱ մոտ 40%-ը, ենթադրենք, դարձավ 45%: 
Իհարկե, նպատակահարմար չէ որոշակի սահմանն անցնելը, սակայն 
խնդիրն այստեղ առաջին հերթին վարկային միջոցների օգտագործման 
արդյունավետությունն է: 

Եթե վարկային միջոցներն օգտագործվում են ՀՆԱ համաշխարհային 
միջին անկումից էապես ավելի անկման պատճառով պետական բյուջեի 
ընթացիկ ծախսերի ճեղքվածքը փակելու, այլ ոչ թե տնտեսության հզորու-
թյան խնդիրները լուծելու համար, ապա դա մտահոգիչ է: 

Դեղատոմսը հետևյալն է. եթե վարկային միջոցներն արդյունավետ են 
և դրանց արդյունավետությունն ակնհայտ գնահատվում է, ընդ որում՝ 
հնարավոր է գնահատել նաև վարկային միջոցների կառուցվածքի արդյու-
նավետությունը, ինչը պարտադիր է, քանզի ոչ արդյունավետ բաղադրիչը 
փաստացի վերածվում է վարկի անուղղակի տոկոսի, երբեմն շատ բարձր, 
ապա այդ կարգի վարկային ծրագրերն ընդունելի են: Նշենք, որ վարկային 
միջոցների կառուցվածքի միայն հստակ գնահատումը հնարավորություն է 
տալիս իրականացնել այդ միջոցների արդյունավետ վերահսկողությունը: 
Հետևաբար, հետևելով արտաքին պարտք-ՀՆԱ հարաբերությանը, ընդ-
գծենք, որ հիմնարարն այստեղ վարկային միջոցների արդյունավետ օգտա-
գործումն է տնտեսության պոտենցիալն էապես, ընդ որում՝ գնահատվող 
չափի մեծացնելու համար: 

Մեր տնտեսական հոմեոստազի հնարավորությունները գնահատելու 
համար վերլուծենք իրականացվող հարկաբյուջետային քաղաքականությունը: 

2010 թվականին հարկային եկամուտները և տուրքերը կատարվել են 
102.3%-ով, սակայն ՀՆԱ-ի նկատմամբ հարկային եկամուտների և պետա-
կան տուրքերի հարաբերակցության ցուցանիշը կազմել է 17.2%: Այստեղ 
պետք է դնել 20% սահմանը հատելու խնդիրը: 

Լուրջ խնդիր ունենք հարկերի կառուցվածքի առումով, քանզի 2010թ. 
2.2 տոկոսային կետով աճել է անուղղակի հարկերի բաժինը, մասնավո-
րապես` ավելացված արժեքի հարկի տեսակարար կշիռն աճել է 2 տոկո-
սային կետով` կազմելով 52.6% (301.7 մլրդ) [1, էջ 61]: ՀՀ կառավարության 
2010թ. բյուջետային ուղերձում «ԱԱՀ գծով 2010թ. բյուջետային մուտքերը 
կանխատեսվել են 231.1 մլրդ դրամի չափով» [2, էջ 66], փաստացին կազմել 
է կանխատեսվածի 130.4%-ը: Նախորդ տարվա համեմատ պետական 
բյուջե մուտքագրված ԱԱՀ-ն աճել է 18.7%: ԱԱՀ աճի հիմնական աղբյուր է 
հանդիսացել ներմուծման ծավալների և տնտեսվարող սուբյեկտների կող-
մից իրացման ծավալների աճը (ի դեպ, ապրանքների և ծառայությունների 
ներմուծումը կազմել է ՀՆԱ 45.8%-ը): 

2009 թվականի համեմատ հարկային եկամուտների կազմում գրանց-
վել է ուղղակի հարկերի տեսակարար կշռի նվազում: Եկամտահարկի և 
շահութահարկի տեսակարար կշիռը նվազել է 1.6 տոկոսային կետով և 
կազմել է 26.4%: Միևնույն ժամանակ, 2010 թվականի ընթացքում ՀՀ պե-
տական բյուջեի հարկային եկամուտների 13.6%-ն ապահովվել է շահութա-
հարկի հաշվին` կազմելով 77.8 մլրդ դրամ: ՀՀ կառավարության 2010թ. 
բյուջետային ուղերձում «ՀՀ 2010 պետական բյուջեի մուտքերը շահութա-
հարկի գծով կանխատեսվել են 82.7 մլրդ դրամի չափով» [2, էջ 68], փաս-
տացին կազմել է կանխատեսածի 94%-ը: Նախորդ տարվա համեմատ շա-
հութահարկի մուտքերը նվազել են 3.7%-ով կամ 3 մլրդ դրամով [1, էջ 63]: 
Զարգացող տնտեսության համար պետք է ունենալ հակառակ միտումը:  

Անհրաժեշտ է արագացնել բարեփոխումներն ինչպես հարկային 
դրույքաչափերի ճշգրտման, այնպես էլ հավաքագրման առումով՝ ուղղված 
տնտեսության աշխուժացմանը, ներմուծվող ապրանքների մոնոպոլաց-
ման բացասական երևույթների էական մեղմացմանը, ինչպես նաև արտա-
հանման դիվերսիֆիկացիայի խթանմանը: Պետությունների մեծ մասում, 
հատկապես մեր հարևան երկրներում, ԱԱՀ-ն ավելի ցածր է, քան Հայաս-
տանում: Նպատակահարմար է, որ մենք նույնպես իջեցնենք ԱԱՀ 20%-ը 
առնվազն մինչև 18%-ի, իսկ որոշ ապրանքների համար՝ նույնիսկ ավելի 
ցածր: Հաշվի առնելով, որ դա կխթանի տնտեսությունը, բյուջետային կո-

րուստներ, հատկապես երկարաժամկետ առումով, չենք ունենա: Չմոռա-
նանք, որ այս անուղղակի հարկի իջեցումը, որը միտված է տնտեսության 
աշխուժացմանը, նաև վերաֆինանսավորման տոկոսադրույքի նվազեցման 
պարագայում հակագնաճային բնույթ ունի: Անհրաժեշտ է նաև մաքսա-
տուրքերի որոշակի փոփոխություն կատարել` ուղղված առևտրային հաշ-
վեկշռի բարելավմանը: Գույքահարկի և հողի հարկի պարագայում համե-
մատվելով այլ երկրների հետ` նկատում ենք, որ ունենք դիֆերենցված աճի 
ռեզերվներ: Դա արդարացված է և՛ պետբյուջեի, և՛ սոցիալական տեսան-
կյունից: Իհարկե, ԱԱՀ իջեցումը և այլ հարկատեսակների աճը պետք է 
կատարել համակարգված, որպեսզի կորուստներ չլինեն նույնիսկ կարճա-
ժամկետ առումով: 

Մտահոգիչ է նաև այն, որ պաշտոնական դրամաշնորհների կատա-
րումն էապես ցածր է ծրագրված ցուցանիշից (64.3%, ճշտված պլանով՝ 47.6 
մլրդ դրամ, փաստացի՝ 30.6 մլրդ դրամ): Ընդունվում է օրենք և, իհարկե, 
այստեղ, ինչպես և պակասուրդի առումով կանխատեսման որակի լուրջ 
խնդիր կա: 

Էապես ոչ հստակ կանխատեսման պրոբլեմն այստեղ դառնում է մի-
տում: 2011թ. առաջին կիսամյակում ՀՀ պետական բյուջեի եկամուտները 
կազմել են 399.3 մլրդ դրամ, իսկ ծախսերը՝ 405.8 մլրդ դրամ: ՀՀ կառավա-
րության առաջին կիսամյակի ծրագրային ցուցանիշները կատարվել են 
եկամուտի մասով` 99.3%, իսկ ծախսերինը` 85.5%: Հիմնականում այն 
պատճառով, որ «2011 թվականի հունվար-հունիս ամիսների ընթացքում 
դրամաշնորհային ծրագրերի շրջանակներում մուտքագրվել է շուրջ 2.8 
մլրդ դրամ կամ նախատեսվածի 34.6%-ը» և «2011 թվականի հունվար-
հունիս ամիսներին ՀՀ պետական բյուջեն կատարվել է շուրջ 6.6 մլրդ դրամ 
պակասուրդով` նախատեսված 56.3 մլրդ դրամի դիմաց»1: Բացի այն, որ 
պետական բյուջեն չի կատարվում, վտանգն այստեղ այն է, որ պետական 
բյուջեի միջոցների նույնիսկ ոչ մեծ դեֆիցիտը, ինչպես և կամայական 
դեֆիցիտը, որպես կանոն, հնարավորություն է ստեղծում սուբյեկտիվ 
որոշումներ կայացնելու համար: 

1 http://minfin.am/main.php?lang=1&mode-news&newid=1738  

2010 թվականի ՀՆԱ անվանական մեծության 11.6% աճի պայմաննե-
րում ՀՀ պետական բյուջեի ծախսերն ավելացել են 2.7%-ով: Այն կազմել է ՀՆԱ 
27.6%-ը` կանխատեսված 29.1%-ի և 2009 թվականի 29.9%-ի դիմաց [1, էջ 75]: 

ՀՀ-ում 2010 թվականին պետական բյուջեի ընթացիկ ծախսերը կազ-
մել են ՀՀ պետական բյուջեի ծախսերի 80%-ը: Ընթացիկ ծախսերի կառուց-
վածքը հետևյալն է.  

Ընթացիկ ծախսերի ընդամենը 10.3%-ը (78.3 մլրդ դրամ, պետական 
բյուջեի ծախսերի 8.2%-ը) տրամադրվել է պետական հիմնարկների 
աշխատողների աշխատանքի վարձատրության համար (կատարողական 
97.8%): Գնաճի 9.4%-ի, այդ թվում` պարենային ապրանքների գների աճի 
14%-ի պայմաններում, աշխատանքի վարձատրության ծախսերը նախորդ 
տարվա համեմատ ավելացել են ընդամենը 3.6%: 

Նախորդ տարվա համեմատ ծառայությունների և ապրանքների 
ձեռքբերման ծախսերն ավելացել են 4.9%-ով, ավելի շատ, քան աշխատան-
քի վարձատրության ծախսերը (աճ 3.6%): 

Պետական պարտքի սպասարկման ծախսերն ավելացել են 86.9%-ով կամ 
14.2 մլրդ դրամ [1, էջ 76]: Մասնավորապես, 95.5%-ով արձանագրվել է արտա-
քին պարտքի սպասարկման ծախսերի աճ (փաստացի` 14.6 մլրդ դրամ): 

 
Ծախսեր Փաստացի 

(մլրդ դրամ) 

Տեսակարար 
կշիռն 

ընթացիկ 
ծախսերում 

Ծրագրային 
ցուցանիշի 
կատարո-
ղական 

Ընթացիկ ծախսեր 763.1   98.8% 
այդ թվում       

Պետական հիմնարկների 
աշխատողների աշխատանքի 
վարձատրություն 

78.3 10.3% 97.8% 

Ծառայությունների և 
ապրանքների ձեռքբերում 159.9 20.9% 98.5% 

Պետական պարտքի 
սպասարկում 30.4 3.98% 100% 

Սուբսիդիաներ 17.8 2.3% 99.8% 
Դրամաշնորհներ 94.4 12.4% 99.7% 
Սոցիալական նպաստներ և 
կենսաթոշակներ 244 32% 100% 

Այլ ծախսեր 134.5 17.6% 96.6% 

Նախորդ տարվա համեմատ 2010 թվականին սոցիալական նպաստնե-
րի և կենսաթոշակների ծախսերն աճել են 1.6%-ով, ընդ որում` 1.4%-ով 
ավելացել են նպաստների, 1.7%-ով՝ կենսաթոշակների ծախսերը: Եթե հաշվի 
առնենք 9.4% գնաճը և հատկապես պարենային ապրանքների 14% գների 
աճը, դա բավարար չէ: Այստեղ է նաև սոցիալական պրոբլեմների աղբյուրը: 

Հաշվի առնելով ՀՆԱ աճը  (իրական` 2.1%, անվանական` 11.6%) և 
գնաճը (9.4%)՝ պետք է նշել, որ պետբյուջեի ծախսային հոդվածներում 
առկա է կառուցվածքային խնդիր: Հրամայական է դարձել թոշակների և 
աշխատավարձերի ինդեքսավորումը: 

Աշխատավարձի աճի ձևերն անհրաժեշտ է իրականացնել՝ ելնելով ոչ 
միայն սոցիալական իրավիճակից, այլ նաև աշխատանքի խրախուսման 
տեսակետից: Դա նպատակահարմար է իրականացնել ոչ միայն եկամուտ-
ների աճի հաշվին, այլ նաև հնարավորինս կրճատելով ծառայությունների և 
ապրանքների ձեռքբերման ծախսերը և հստակեցնելով այլ ծախսերը (գու-
մարային տվյալ հոդվածները կազմում են ընթացիկ ծախսերի 38.5%-ը), նաև 
կրճատելով ոչ ֆինանսական ակտիվների հետ գործառույթների ծախսերը 
(գումարային տվյալ երեք հոդվածները կազմում են պետական բյուջեի ծախ-
սերի 51%-ը): Նշենք նաև, որ ապրանքների և ծառայությունների ծախսերում 
զգալի տեղ է զբաղեցնում ներմուծվող ապրանքների ձեռքբերումը: 

Պետք չէ, իհարկե, ընկնել ծայրահեղության մեջ և միանգամից, ինչ-
պես արվեց Բելառուսում, 30%-ով բարձրացնել աշխատավարձը, առանց 
համապատասխան ՀՆԱ աճի և պետական բյուջեի կառուցվածքի արդյու-
նավետ փոփոխության: Բարձրացումը պետք է համապատասխանի ՀՆԱ 
աճին + գնաճ: Այսինքն, որպեսզի սոցիալական խնդիրները չսրվեն, այլ 
նույնիսկ հարթվեն, աշխատավարձերը և թոշակները պետք է բարձրացնել 
համաչափ, կիրառելով տարվա ընթացքում փուլային սկզբունքը: Ի դեպ, 
ըստ 2011թ. առաջին կիսամյակի տվյալների՝ Հայաստանը միջին աշխա-
տավարձի աճի ցուցանիշով զբաղեցնում է վերջին տեղն ԱՊՀ-ում1: 

Այդ տեսանկյունից ակտիվ է Ռուսաստանը, որտեղ փետրվարի 1-ից 
թոշակները բարձրացվել են 8.8%-ով, իսկ ապրիլի 1-ից՝ ևս 10.3%-ով, ընդ 
1 http://novostink.ru/sng/24661-armeniya-predposlednyaya-sredi-postsovetskih-stran.html  

որում, եթե գնաճն առաջին կիսամյակում գերազանցեր 6%-ը, ապա թոշակ-
ները ևս կինդեքսավորվեին1: 

Եթե տեղի ունենա համաշխարհային գների կտրուկ աճ և ՀՀ-ում գնա-
ճը գերազանցի ծրագրված սահմանը, ապա և այդ դեպքի համար պետք է 
նախատեսել պահուստային ֆոնդում գումարներ լրացուցիչ ինդեքսա-
ցիայի համար: 

Պետական բյուջեի կառուցվածքի որոշակի փոփոխություններով 
հնարավոր է նվազագույն աշխատավարձը (32.5 հազար դրամ) և միջին 
թոշակը (28 հազար դրամ) մեծացնել ավելի արագ տեմպերով (մոտ 15%): 
Քանզի այստեղ առանձին խնդիր ունենք այդ թվերն ավելի արագ հասցնել 
նվազագույն սպառողական զամբյուղի արժեքին (63 հազար դրամ), ի դեպ, 
այս թիվը նույնպես ունի աճի միտում: Ընդգծենք` միայն այդ շեմն անցնելու 
դեպքում քանակը հստակ կտա նոր որակ: 

Նշենք, որ պետբյուջեի որոշակի ծախսեր կրճատելով, ասենք՝ արտա-
սահմանյան սարքավորումների և մեքենաների համար նախատեսված 
ծախսերը, և ավելացնելով նվազագույն աշխատավարձն ու թոշակները, 
մենք նպաստում ենք ոչ միայն սոցիալական խնդիրների լուծմանը, այլ նաև 
տեղական արտադրության, մասնավորապես գյուղատնտեսության զար-
գացմանը: Քանզի առաջին անհրաժեշտության ապրանքների սպառման 
տոկոսն այդ խմբում ավելի բարձր է: Այսպիսով, այս քայլը նպաստավոր է 
նաև գյուղատնտեսության զարգացմանը, որը նույնպես նշված է որպես 
գերակայություն2: 

 
2. Դրամի փոխարժեքի ռեկորդային արժևորումը և  

առևտրային հաշվեկշռի լուրջ ճեղքվածքը 

Եվրոյի, դոլարի, զարգացած այլ երկրների արժույթների, ռուսական ռուբլու 
նկատմամբ դրամի ամրացման աննպաստության մասին, հատկապես 
ռազմավարական առումով, զգուշացրել ենք սկզբում: Այստեղ ունենք հե-
տևյալ պատկերը3.  
1 http://pensionary.ru/pensil-2011/povishenie-pensil-avgust-2011-goda  
2 http://www.president.am/events/statements/arm/?year=2011&pn=1&id=88  
3 http://www.cba.am/am/SitePages/statexternalsector.aspx  

Ինչպես տեսնում ենք, 2004-2008թթ. դրամն արժևորել է դոլարի 
նկատմամբ 1.89, եվրոյի` 1.45, ռուբլու` 1.52, անգլիական ֆունտ ստեռլին-
գի` 1.66, շվեյցարական ֆրանկի՝ 1.52 անգամ: Ի դեպ, դրամը նաև արժևոր-
վել է 1.31 անգամ վրացական լարիի նկատմամբ: Ընդգծենք, որ 2009 թվա-
կանին ընդամենը մեկ ամսում դրամն էապես արժեզրկվեց: Այդպիսի չա-
փազանց կտրուկ արժեզրկումը նույնպես նպատակահարմար չէ: 

«Դրամի արժևորումը տնտեսության և ներքին արտադրողի համար 
անբարենպաստ և անընդունելի երևույթ է, և այդպիսի երևույթները մեզ 
տևական ժամանակ խանգարել են»1: Իհարկե, դրամի ամրացումը նպաս-
տել է առևտրային հաշվեկշռի դեֆիցիտի աճին և արդյունքում՝ լուրջ ճեղք-
վածքի առաջացմանը2: 

 
  ԱՄՆ դոլար Եվրո 

Ռուսական 
ռուբլի 

Անգլիական 
ֆունտ 

ստեռլինգ 

Շվեյցարական 
ֆրանկ 

2003 578.76 653.76 18.83 945.56 429.87 
2004 533.45 662.28 18.52 976.70 428.79 
2005 457.69 570.39 16.19 833.64 368.64 
2006 416.04 521.20 15.29 763.96 331.57 
2007 342.08 467.87 13.37 684.10 284.80 
2008 305.97 450.24 12.35 566.84 283.19 
2009 363.28 507.35 11.50 570.01 335.55 
2010 373.66 496.03 12.32 577.69 358.50 

1 http://www.president.am/events/statements/arm/?year=2011&pn=1&id=88  
2 http://armstat.am/file/article/f_seq_4_10_4.1-4.2.pdf  

 

  
Արտահանում, 

մլն $ 
Ներմուծում, մլն $ Առևտրային հաշվեկշիռ 

2003 685.60 1,279.49 -593.89 
2004 722.91 1,350.70 -627.79 
2005 973.92 1,801.74 -827.82 
2006 985.11 2,191.61 -1,206.50 
2007 1,152.30 3,267.79 2,115.49 
2008 1,057.16 4,426.13 -3,368.97 
2009 710.16 3,321.13 -2,610.98 
2010 1,011.43 3,782.88 -3,368.97 

Ըստ ձևավորված առևտրային հաշվեկշռի՝ ակնհայտորեն մեծացել է 
մեր կախվածությունը ներմուծումից: 

Հիմնականում գունավոր մետաղների գների կտրուկ աճի պատճա-
ռով արձանագրվել է արտահանման որոշակի աճ: Սակայն իրավիճակն 
էապես չի փոխվել, և առևտրային հաշվեկշռի ու արտահանման դիվերսի-
ֆիկացիայի բարելավման խնդիրը կարևորագույն հիմնահարց է: 

Այն պարագայում, երբ առկա էր եվրոյի, ռուսական ռուբլու և զարգա-
ցած երկրների արժույթների արժևորման միտում դոլարի նկատմամբ, հայ-
կական դրամը ռեկորդ սահմանեց՝ էապես արժևորվելով ոչ միայն դոլարի, 
այլ նաև եվրոյի, ռուսական ռուբլու, զարգացած երկրների արժույթների 
նկատմամբ՝ վատթարացնելով արտահանման պայմանները համընդհա-
նուր ձևով, այլ ոչ թե միայն դոլարի գոտում: 

Եթե հայկական դրամն արժևորվեր, ընդ որում՝ սահուն, այլ տարա-
դրամների միջինի չափով, որոնց արժևորման տոկոսը դոլարի նկատմամբ 
էապես չտարբերվեր, ինչպես հայկական դրամի դեպքում, ապա դոլարի 
փոխարժեքը կլիներ 400-420 դրամի շրջանակներում, ինչի դեպքում քանա-
կը չէր տա նոր որակ` դա չէր բերի առևտրային հաշվեկշռի լուրջ ճեղքված-
քի և ստեղծված վիճակում կհամապատասխաներ մեր արտահանման 
խնդիրներին: Հաշվի առնելով ներքին շուկայի հարաբերական փոքր ծա-
վալը՝ տնտեսության դիվերսիֆիկացիայի առումով դա նույնպես ակնհայտ 
դրական անդրադարձ կունենար: Նշենք նաև, որ փոխարժեքի և գնողունա-
կության պարիտետի հարաբերությունը մեզ մոտ կազմում է մոտ 2: Դրամի 
ռեկորդային արժևորման պատճառով այժմ արտահանման պայմաններով 
արհեստականորեն զիջում ենք այլ զարգացող երկրների մեծամասնությա-
նը, որտեղ այդ հարաբերությունն ավելի մեծ է: Դա հնարավորություն է 
տալիս այդ երկրներին արտահանման առումով գնագոյացման տեսան-
կյունից ակնհայտ առավելություններ ունենալ: 

Հետևաբար, որպեսզի քանակն այստեղ ևս նոր որակ տա ու արտա-
հանման տեսանկյունից զարգացող երկրների հետ ունենանք հավասար 
վիճակ, խիստ արդիական է ձևավորել նպատակ և համապատասխան 
միջոցառումներ՝ սահուն անցնելու 1 դոլարը 400 դրամի սահմանը, իհար-

կե՝ հաշվի առնելով փոխարժեքի ոչ միայն փոխկապվածությունն արտա-
հանման, այլ նաև գնաճի հետ: 

Փորձելով պայքարել գնաճի դեմ, որն այդ տարիներին բարձր չէր, 
ելնելով մեր տնտեսության դոլարայնացումից, թույլ տվեցինք ռեկորդային 
չափերով արժեզրկել դոլարը և համապատասխանաբար արժևորել դրամը: 
Իհարկե, այստեղ  պետք էր լուծել դոլարայնացման խնդիրը, այլ ոչ թե թույլ 
տալ այդ կարգի դրամի արժևորում: Փոխարժեքի ռեկորդային արժևորման 
արդյունքում կտրուկ վատթարացավ առևտրային հաշվեկշիռը, էապես 
աճեց գնաճի կախվածությունը միջազգային գների տատանումից և, որպես 
հետևանք, նվազեց ՀՀ Կենտրոնական բանկի դերը գնաճի կարգավորման 
գործում: Այսինքն՝ դրամի արժևորումը ոչ թե հակազդեց գնաճին, այլ բերեց 
հակառակ իրավիճակի, ինչն ուսանելի է և ևս մեկ անգամ ցույց է տալիս, 
որ չի կարելի ընդհանուր տնտեսական համակարգում տարանջատել մեկ 
ցուցանիշ, փորձել միայն այդ ցուցանիշն առանձին կարգավորել, նույնիսկ 
եթե այդ ցուցանիշը կարևորագույն դեր ունի տնտեսությունում: 

Այստեղ խնդիրն այն չէ, որ դրամը, ելնելով համաշխարհային տնտե-
սությունում փոխարկելի արժույթների միտումից, դոլարի նկատմամբ 
նույնպես արժևորվեց, այլ այն, որ արժևորվեց բոլոր փոխարկելի արժույթ-
ների, այդ թվում՝ դոլարի նկատմամբ գրեթե ռեկորդային չափով, ինչը բե-
րեց առևտրային հաշվեկշռի լուրջ ճեղքվածքի և հասցրեց չհիմնավորված 
հարված ինչպես տեղական արտադրությանը, այնպես էլ արտահանմանը, 
մասնավորապես` ադամանդագործությանը, նաև արդյունաբերության 
որոշ այլ ճյուղերի ու չնպաստեց ներդրումների աճին արտահանման պո-
տենցիալ ունեցող ոլորտներում: 

Այսպիսով, առկա առևտրային հաշվեկշռի լուրջ ճեղքվածքի վիճա-
կում դրամի արժեզրկումը կնպաստի ներմուծվող ապրանքների գների 
աճին, որը, ելնելով ներմուծման առկա հարաբերությունից ՀՆԱ-ի նկատ-
մամբ, կխթանի որոշակի գնաճ: Սակայն, եթե մենք ուզում ենք երկարա-
ժամկետ առումով ապահովել կայուն գնաճ և ունենալ արտահանումը 
խթանող փոխարժեք, ապա ելքն այս ծուղակից հետևյալ պատճառահե-
տևանքային քայլերն են` սահուն արժեզրկում, որը կբերի արտահանման 

խթանմանն ու ներմուծվող ապրանքներին փոխարինող ապրանքների ար-
տադրության խրախուսմանը և առևտրային հաշվեկշռի բարելավմանը, 
որի հետևանքով կնվազի գնաճի կախվածությունը միջազգային գների տա-
տանումից, և ավելի մեծ հնարավորություն կստեղծվի, որպեսզի կենտրո-
նական բանկը կարգավորի գնաճը: 

 
3. Գնաճի սեզոնային և կառուցվածքային կտրուկ տատանումը 

2010թ. ունեցանք 9.4% գնաճ: Նշենք, որ 10% գնաճը նպատակահարմար է 
ընդունել որպես սահմանային, սակայն, ինչպես ցույց է տալիս մեր հա-
րևանների  փորձը, այդ կարգի գնաճը տանելի է մեր տնտեսության մա-
կարդակն ունեցող երկրների համար, եթե այդ կարգի գնաճը փոխկա-
պակցված է ՀՆԱ աճի, պետբյուջեի կատարման, փոխարժեքի արժեզրկ-
ման և, հետևաբար, առևտրային հաշվեկշռի բարելավման հետ: 

Մինչև 10% գնաճն ընդունելի է, երբ առաջացել է առևտրային հաշվե-
կշռի լուրջ ճեղքվածք և ներմուծումն էապես գերազանցում է արտահա-
նումը: Այդ պարագայում գնաճի կախվածությունը միջազգային գներից 
կտրուկ աճում է: 

Առևտրային հաշվեկշռի լուրջ ճեղքվածքի կարևորագույն հիմնահար-
ցի առկայության պայմաններում դրամավարկային քաղաքականության 
գործիքները լիարժեք չեն աշխատի: Երբ ներմուծումն ավելի քան 3 անգամ 
գերազանցում է արտահանումը, այդ դեպքում կենտրոնական բանկն ի զո-
րու չէ արդյունավետ պայքարել գնաճի դեմ, քանզի այդ պարագայում այն 
էապես կախված է միջազգային գներից: 

Այսպիսով, մինչև չլուծվի առևտրային հաշվեկշռի ճեղքվածքի լրջա-
գույն խնդիրը, գնաճը հիմնականում կախված կլինի միջազգային գների 
տատանումից, որի ազդեցությունն ուժեղանում է՝ ելնելով մեր տնտեսու-
թյունում առկա մոնոպոլացման գործոնից: 

Տվյալ իրավիճակում հիմնախնդիրն այն չէ, որ մենք ունեցել ենք մոտ 
10% գնաճ, և այն, որ դրա կրկնվելու հնարավորությունը մեծ է: Հատկապես 
սոցիալական տեսանկյունից վտանգավորն այն է, որ մենք պարբերաբար 
ունենում ենք գնաճի սեզոնային և կառուցվածքային ռեկորդային տատա-

նումներ: Այն պարագայում, երբ 2010 թվականին գնաճը կազմել է 9.4%, 
պարենային գների ապրանքներն աճեցին 14%, այդ թվում ձուն` 25.7%, 
տավարի միսը` 32.4%, պանիրը` 38.5%, կարտոֆիլը` 98.8%: Պարենային 
ապրանքների գները հատկապես կտրուկ աճեցին տարվա վերջում: 

Պետք չէ ձգտել ամեն գնով առանձին վերցրած պահել գնաճը 4% 
շրջանակներում՝ պատշաճ ուշադրություն չդարձնելով առկա իրավիճա-
կում նրա առաջացրած փոխկապվածությանը փոխարժեքի, առևտրային 
հաշվեկշռի, ՀՆԱ-ի հետ, այս պարագայում փաստացի զոհաբերելով այդ 
փոխկապվածությունը և արդյունքում ունենալով գնաճի սեզոնային ու 
կառուցվածքային մեծ հավանականություն: Որպես հետևանք առաջանում 
է հետևյալ ակնհայտ ոչ նպաստավոր պատճառահետևանքային կապը. 
ներմուծվող ապրանքների գների աճին հակազդելու համար → նպատա-
կահարմար չէ արժեզրկել դրամը, նույնիսկ սահուն ձևով → ինչը չի 
նպաստում արտահանման ու ներքին արտադրության աճին և առևտրային 
հաշվեկշռի ճեղքվածքի էական նվազմանը → արդյունքում՝ գնաճի կախ-
վածությունը ներմուծվող ապրանքների գների ազդակներից կմնա հիմնա-
կան գործոն, և գնաճի անկանխատեսելիության աստիճանը չի նվազի: 

Ստեղծված իրավիճակում ուղղակի անհրաժեշտ է ձևավորել և կիրա-
ռել հստակ միջոցառումներ, այդ թվում` վերահսկողության մեխանիզմներ՝ 
պարզելու ՀՀ նախագահի կողմից նշված «Առաջին անհրաժեշտության 
ապրանքների գնագոյացման գործընթացը` ի՞նչ գնով ձեռք բերվեց, որքա՞ն 
տրանսպորտային ծախսեր եղան, և ի՞նչ գնով վաճառվեց ապրանքը»1  և, 
իհարկե, որոշումներ կայացնելու համար հետևյալ հիմնահարցի 
վերաբերյալ: 

Հաշվի առնելով ներմուծման մեծությունը, առևտրային հաշվեկշռի 
ճեղքվածքը՝ այդ միջոցառումներն առաջին հերթին անհրաժեշտ է իրակա-
նացնել ներմուծվող էներգակիրների և պարենային ապրանքների նկատ-
մամբ, որոնք ունեն որոշիչ դեր գնագոյացման գործընթացում: Ստեղծված 
իրավիճակում, առանց այդ ապրանքների գնագոյացման գործընթացի վրա 
կենտրոնանալու և հստակ ծրագրելու, հնարավոր չէ բարձրացնել գնաճի 
1 http://www.president.am/events/statements/arm/?year=2011&pn=1&id=88  

կանխատեսելիության մակարդակը և դժվար է խուսափել գնաճի սեզո-
նային ու կառուցվածքային կտրուկ տատանումներից, որոնք, իհարկե, 
վտանգավոր են սոցիալական տեսանկյունից: 

Եթե գնաճը տվյալ իրավիճակում հիմնականում կախված է ներմուծ-
վող, հատկապես առաջին անհրաժեշտության ապրանքների գներից, ապա 
ցածրարդյունավետ է շատ բարձր վերաֆինանսավորման տոկոսադրույ-
քով (8.5%) պայքարել գնաճի դեմ, առավել ևս երկարաժամկետ առումով: 
Արդյունքում՝ վճարում ենք հետևյալ գինը. առկա դրամայնացման շատ 
ցածր մակարդակի պայմաններում ձևավորվում է հետևյալ պատճառահե-
տևանքային կապը` բարձր վերաֆինանսավորման տոկոսադրույք → 
ավելի բարձր բանկային տոկոսադրույքներ → սուղ սեփական միջոցների 
պարագայում ինքնարժեքի աճ → ծախքերի գնաճ → ինչն, իհարկե, չի 
նպաստում տեղական արտադրությանը և արտահանմանը: 

Ներմուծվող ապրանքների գներից գնաճի ուժեղ կախվածության 
պայմաններում ոչ թե փորձ է արվում, զոհաբերելով տնտեսական այլ 
հիմնախնդիրները, իջեցնել գների մակարդակը, այլ հատկապես խոցելի 
խավերի համար ինդեքսավորել աշխատավարձերը և թոշակները: Այստեղ, 
իհարկե, նպատակահարմար է պետբյուջեի պահուստային ֆոնդում ունե-
նալ համապատասխան գումարներ տվյալ հիմնախնդիրը լուծելու համար: 
Սեզոնային և կառուցվածքային  գնաճը մեղմելու համար ցանկալի է նաև 
իրականացնել գնագոյացման գործընթացում մեծ դեր ունեցող ապրանք-
ների պետական գնումներ և ունենալ որոշակի պահուստներ: 

Ի դեպ, արժե նաև վերանայել ՀՀ Կենտրոնական բանկի մասին օրեն-
քի [3] որոշ հոդվածներ, որպեսզի երբեմն Կենտրոնական բանկը չգործի 
որպես շահույթ հետապնդող կազմակերպություն, այլ առաջին հերթին 
նպաստի կայուն ֆինանսական իրավիճակի ձևավորմանը` ապահովելով 
գների կայունությունը, փոխկապակցված ամբողջ ֆինանսական համա-
կարգի կայունության հետ: Դա ամենևին չի նշանակում նեղացնել խնդիրը 
միայն մինչև առանձին վերցրած հնարավորինս ցածր գնաճի ապահովու-
մը, որի դեպքում հնարավոր է գնաճի սեզոնային և կառուցվածքային 
կտրուկ տատանում: Իմ աշխատանքի փորձից նաև կարող եմ հաստատել, 

որ Կենտրոնական բանկի վերահսկողության մեխանիզմն օրենսդրորեն 
ճշգրտման կարիք ունի: Կամայական օրենքում ժամանակի ընթացքում, 
ելնելով փորձից, կարող է ճշգրտման անհրաժեշտություն առաջանալ, 
քանզի եթե նույնիսկ մի քանի հոդվածներ լիարժեք չեն համապատասխա-
նում բուն օրենքի նպատակին, ապա դրանք համակարգման կարիք ունեն: 

Ակնհայտ է ընտրությունը հետևյալ տարբերակների միջև` հնարավո-
րինս ցածր գնա՞ճ՝ ենթակա սեզոնային և կառուցվածքային կտրուկ տա-
տանումներին և չփոխկապակցված այլ ցուցանիշների հետ, թե՞ այժմ էա-
պես չտատանվող գնաճ՝ փոխկապակցված այլ ցուցանիշների հետ և ար-
դյունքում՝ երկարաժամկետ առումով ցածր կայուն գնաճ: 

Այսպիսով, տվյալ իրավիճակում հիմնախնդիրն այն չէ, որ ամեն գնով 
ապահովվի հնարավորինս ցածր գնաճ, այլ, ելնելով տնտեսական գործոն-
ների սերտ փոխկապվածությունից, այժմ ունենալ իրականությանը համա-
պատասխանող չտատանվող տանելի գնաճ, որը համապատասխանում է 
փոխարժեքի սահուն արժեզրկմանը մինչև մեր կողմից հիմնավորված մա-
կարդակը և, հետևաբար, նպաստում է առևտրային հաշվեկշռի բարելավ-
մանը: Դա հնարավորություն կտա երկարաժամկետ առումով անցնել ավե-
լի ցածր, կայուն գնաճի: Միայն այն ռազմավարությունը, որը հաշվի է առ-
նում տնտեսական ցուցանիշների իրական փոխկապվածությունը, կարող է 
նպաստել տնտեսության կայուն զարգացմանը: 

Օգոստոս, 2011թ. 
 

 
Աղբյուրներ և գրականություն 

ИМПУЛЬСЫ И ПУТИ РЕШЕНИЯ ПРОБЛЕМ  
ЭКОНОМИЧЕСКОЙ БЕЗОПАСНОСТИ 

 
Ашот Тавадян 

 
Резюме 

Основные принципы экономики: стабильный экономический рост, урав-
новешенный торговый баланс, высокий уровень занятости, стабильность 
цен – представляют собой единую систему, и попытка отдельно достичь 
выполнения только одного принципа, без учета его тесной взаимосвязи с 
другими принципами, не дает положительного результата, особенно в 
долгосрочной перспективе. 

Основными причинами отрицательных импульсов экономики в первую 
очередь являются монополизация экономики, проблема диверсификации и 
существенный разрыв торгового баланса. Чрезвычайно важно, как реагирует 
экономическая политика, в особенности денежно-кредитная и налогово-
бюджетная, на фиксируемые импульсы экономической безопасности. 

Для определения путей решения проблем экономической безопаснос-
ти необходимо анализировать импульсы экономической безопасности взаи-
мосвязанно и выявлять их причинно-следственные связи. 




